
فرشتے اس گھر میں داخل نہیں ہوتے، جس میں کوئی کتا یا
تصویر ہو۔

ابو طلحہ رضی اللہ عنہ سے روایت ہے کہ رسول اللہ صلى الله عليه وسلم نے فرمایا: ”فرشتے اس گھر میں داخل نہیں ہوتے،
جس میں کوئی کتا یا تصویر ہو“۔ ابن عمر رضی اللہ عنہما سے روایت ہے وہ بیان کرتے ہیں کہ جبریل علیہ
السلام نے رسول اللہ صلى الله عليه وسلم سے وعدہ کیا کہ وہ آپ صلى الله عليه وسلم کے پاس آئیں گے۔ انھوں ے آنے میں دیر کر دی، جو آپ صلى الله عليه وسلم

پر بہت گراں گزرا۔ آپ صلى الله عليه وسلم (ایک دن) باہر تشریف لائے تو آپ صلى الله عليه وسلم سے جبریل علیہ السلام کی ملاقات ہوئی۔ آپ
صلى الله عليه وسلم نے ان سے گلہ کیا، تو انھوں نے جواب دیا کہ ہم ایسے گھر میں داخل نہیں ہوتے، جس میں کوئی کتا اور
کوئی تصویر ہو۔ عائشہ رضی اللہ عنہا سے روایت ہے وہ بیان کرتی ہیں کہ جبریل علیہ السلام نے رسول
اللہ صلى الله عليه وسلم سے ایک متعین وقت میں آپ صلى الله عليه وسلم کے پاس آنے کا وعدہ کیا، لیکن وہ نہیں آئے۔ عائشہ رضی اللہ عنہا

بیان کرتی ہیں کہ آپ صلى الله عليه وسلم کے ہاتھ میں ایک عصا تھا، جیسے آپ نے اپنے ہاتھ سے پھینک دیا اور آپ صلى الله عليه وسلم فرما رہے
تھے: ”نہ تو اللہ وعدہ خلافی کرتا ہے اور نہ اس کے پیام بر“۔ پھر آپ صلى الله عليه وسلم ایک طرف متوجہ ہوئے، تو آپ صلى الله عليه وسلم کو
اپنی چارپائی کے نیچے کتے کا ایک پلہ نظر آیا۔ آپ صلى الله عليه وسلم نے دریافت کیا: یہ کتا کب اندر آیا؟ میں نے کہا: اللہ کی
قسم! مجھے اس کا پتہ نہیں۔ آپ صلى الله عليه وسلم کے حکم پر اسے باہر نکال دیا گیا۔ پھر جبریل علیہ السلام تشریف لائے۔

آپ صلى الله عليه وسلم نے ان سے کہا: آپ نے مجھ سے وعدہ کیا تھا، میں (آپ کے انتظار میں) بیٹھا رہا، لیکن آپ نہیں آئے؟
اس پر انھوں نے کہا: آپ کے گھر میں موجود کتے نے مجھے آنے سے روک دیا۔ ہم اس گھر میں داخل نہیں

ہوتے، جس میں کوئی کتا یا کوئی تصویر ہو۔
[صحیح] [اسے امام بخاری نے روایت کیا ہے۔ - اسے امام مسلم نے روایت کیا ہے۔ - متفق علیہ]

حدیث کا مفہوم: فرشتے جو کہ پاکیزہ اور معزز مخلوق اور مکرم و برگزیدہ بندے ہیں اس گھر میں داخل نہیں
ہوتے جس میں کتا ہو یا پھر انسان یا کسی جانور کی تصویر ہو، جن کا رکھنا حرام ہے۔ تاہم وہ کتے اور تصویریں
جن کا رکھنا حرام نہیں، جیسے شکاری کتا، کھیتی کی حفاظت کے لیے رکھا گیا کتا یا پھر مویشیوں کی حفاظت کے
لیے رکھا گیا کتا اور بچھونے اور تکیہ وغیرہ میں موجود وہ تصویر، جو پامال ہوتی ہو، ان کی وجہ سے فرشتے

گھرمیں آنے سے نہیں رکتے۔

